Aitor Etxarri Pellejero jaunak galdera egin du lanpostuen sorrera errazteko eta jarduera ekonomikoa sustatzeko Nafarroako Gobernua ezartzen ari den neurri edo planteamenduei buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2011ko otsailaren 3ko 5. Nafarroako Parlamentuko Aldizkari Ofizialean.

ERANTZUNA

Nafarroa Bai parlamentu-taldeko foru-parlamentari Aitor Etxarri Pellejero jaunak informazioa eskatu du jarduera ekonomikoa eta enplegua sustatzeko neurriei buruz (PES-00013/11). Hona hemen Berrikuntza, Enpresa eta Enplegu kontseilariaren erantzuna:

1- Informazio eskaera bat dator Nafarroako Gobernuak ezarri duen xede nagusiarekin, krisi ekonomikoa hasi denetik eta behin Foru Administrazioak onartuta krisi egoera eta jarduera ekonomikoa eta enplegua sustatzeko beharra. 

Gobernuaren ekintzaren ikuspuntutik, ondokoak dira jarduera ildo nagusiak:

– Krisiaren Aurkako Plana, PSNrekin hitzartua, eta, enplegua sustatzeko neurriei dagokienez, CENekin eta ordezkaritza handiena duten sindikatuekin (UGT eta CCOO) hitzartuta.

– Nafarroa 2012 Plana, PSNrekin hitzartua hori ere, jarduera ekonomikoa sustatzeko, azpiegiturak eraikitzeko eta obra publikoen eraikuntzako sektorea bultzatzeko.

– Moderna Plana, PSNk, eragile ekonomiko eta sozialek, Nafarroako Unibertsitate Publikoak eta Nafarroako Unibertsitateak ere sinatu dutena, Nafarroak hurrengo urteetan izanen duen eredu ekonomikoa zehazteko.

Jarduera ekonomikoaren eta enpresa-jardueraren sustapenari dagokionez, ondoko neurriak dira aipagarrienak:

• Enpresa handien zirkulatzailerako abala.

• Enpresa txiki eta ertainen (ETE deritzenen) eta mikroETE-en zirkulatzailerako abala.

• Autonomoen, saltokien eta establezimendu txikien mikrokreditu zirkulatzailerako abala.

• Milioi bat euro bitarteko inbertsioetarako abala.

• Industriaren, nekazaritza elikagaien eta turismoaren sektorerako Nafarroa Abala.

• Zergak ordaintzeko epeak hobetzea eta kostuak murriztea.

• Ekintzaileei laguntzeko neurriak.

• Merkataritzako enpresen inbertsiorako laguntza.

• Industria-proiektu berrien finantzaketa.

• MikroETE-ei sozietateen gaineko zerga jaistea % 24tik % 23ra.

• Amortizazio-askatasunaren muga areagotzea.

• Amortizazio azeleratua enpresa txiki eta ertainentzat eta autonomoentzat.

• Sozietateen gaineko zerga aldez aurretik itzultzea.

• BEZa hilero itzultzea.

• Inbertsioen erreserba berezia sozietate-taldeentzat.

Horiez gain, nabarmentzekoak dira, duten garrantziagatik eta Berrikuntza, Enpresa eta Enplegu Departamentuak kudeatzen dituelako, kontrataziorako laguntza zuzenak. Laguntza horiek onesten aitzindaria izan da Nafarroan, eta, horien bidez, 1.500 edo 2.500 euroko dirulaguntzak ematea aurreikusten da, eginiko kontratu motaren arabera (aldi baterako kontratua edo kontratu finkoa). Laguntza horien onuradun nagusiak dira lan munduan sartzeko eta mantentzeko zailtasun handienak dituzten taldeak, hala nola emakumeak, gazteak, etorkinak eta iraupen luzeko langabetuak.

Departamentuak garaturiko beste ekimen batzuen helburua kontsumoa zen. Atal horretan, aipatu beharrekoa da, Espainian aitzindari izateagatik, ibilgailuen Renove Plana, bai eta etxetresnen, galdaren edo leihoen Renove Plana ere, esate baterako. Plan horiek jardueraren areagotze nabarmena eragin dute xede zituzten sektore ekonomikoetan.

Departamentuak, halaber, enpresentzako laguntzen mapa berrantolatu du, eta egungo egoera ekonomikora eta produkzio-ehunaren beharrizanetara egokitu da. Laguntza horien artean aipatzekoak dira Nafarroako ekonomia sustatzeko 2010ean emandako laguntzak, zailtasunak dituzten enpresentzako laguntzak eta krisian dauden enpresentzako laguntzak.

Halaber, aipatzekoak dira Nafarroako Enplegu Zerbitzuak eta CEINek autonomoen eta ekintzaileen jarduera babesteko ematen dituzten laguntzak.

2- Gazteen enpleguaren sustapena Nafarroako Gobernuaren jardueraren lehentasunetako bat izaten ari da legegintzaldi honetan. Hala islatzen da Nafarroako IV. Enplegu Planaren edukian, bai eta Krisiaren Aurkako Planaren edukian eta Nafarroako Enplegu Zerbitzuaren jardueran ere.

Arestian aipatu da kontratazioa sustatzeko plana, zeinak laguntza zuzenak aurreikusten baititu gazteak kontratatzen dituzten enpresentzat. Hala, 

esan behar da 2010ean emandako laguntzen emaitzek islatzen dutela emandako laguntza guztietatik % 42 gazteen kontrataziorako izan zirela, eta, horietatik % 47 emakumeak kontratatzeko laguntzak izan zirela.

Aipatu behar dira Nafarroako Enplegu Zerbitzuak gazteei zuzenduta garatzen dituen neurriak. Informazio eta Orientazio Profesionaleko Nafarroako Sarea izeneko tresna informatiko bat jarri da abian, zeinak prestakuntzari, aholkularitzari, lanbideen zerrendari eta autoenpleguari loturiko zerbitzuak baititu.

Halaber, Nafarroako Enplegu Zerbitzuak ibilbide pertsonalizatuak prestatzen ditu gazteek enplegua era aktiboan bila dezaten. Gazteen lan egoera aztertzen da eta helburu profesional baten bilaketa zehazten da, eta, hala, laneratze-bidean laguntza ematen zaie.

Azkenik, komeni da gogoraraztea Nafarroa dela gaur egun gazteen langabezia-tasa txikiena duen Espainiako autonomia erkidegoa. Nafarroako tasa % 29koa da; aldiz, Espainian, gazteen % 42,2k ez dute enplegurik. Gazteen langabezia-tasa handiena duen autonomia erkidegoak % 49ko tasa dauka. 

Enplegua sustatzeko neurri aktiboez gain, ezin dugu ahaztu Nafarroako Gobernuaren hezkuntza arloko politika, ikasleko inbertsio publikoaren ratioa eta irakaskuntzaren kalitatea, LH eta Unibertsitatea, gazteei prestakuntza hobea ematen diena; hori guztia ikasketen uzte-tasa txikiagoarekin batera.

